व्यवस्थापकिय पक्षमा सुधार गर्ने कार्ययोजनाः
१) 	रसुवा भन्सार कार्यालय स्तरोन्नती भै मूल भन्सार कार्यालय भए देखि संचालनमा अनेक चुनौतीहरु आइपरेका छन् । जग्गा अधिग्रहण गरी रसुवागढीमा सानो भवनवाट काम सुचारु गरिरहेकै समयमा २०७२ साल बैशाख १२ गते गएको भूकम्पको कारण सम्पूर्ण भवन लगायत मानवीय क्षति व्यहोर्नु परेको परिस्थितीमा कार्यालयको स्थानान्तरण गरी टिमुरेमा भाडाको घरमा वसी रहेको हुँदा कार्यालय संचालनमा उपयुक्त घरको अभावले स्थानाभाव देखीएको छ । यसलाई मध्यनजर राख्दै सेवा प्रवाहलाई व्यवस्थित गर्न देहायको कार्य थालनी गरिनेछ । 
(क) कार्य विवरण, कार्य विभाजन र संगठन व्यवस्थापन संरचना बमोजिमको शाखाहरुलाई व्यवस्थित गरि सेवाग्राही मैत्री वातावरणको सृजना गर्न पूर्वाधारको उचित रुपमा व्यवस्थापन गरिनेछ । कार्यालय सरसफाईमा विशेष ध्यान दिइनेछ । 
(ख)	भन्सार प्रशासन सूचनाप्रविधि मैत्री वनाउन र सेवा प्रवाह समेत अनलाइनवाट हुने गरेकोले सोको लागि सेवाग्राही कक्षको व्यवस्थापन गरिनेछ। उक्त कक्षमा देहायका सुविधा कार्यालयको तर्फवाट निःशुल्क प्रदान गरिनेछ । 
१) 	कार्यालय परिसरमा Free Wifi सेवा प्रदान गरिनेछ । 
२)	सबै सेवाग्राहीहरुको लागि तातो र चिसो पानीको प्रबन्ध गरिनेछ । 
३)	सेवाग्राहीहरु कार्यालयमा आएको समय सदुपयोग हुने गरी सूचनामूलक सन्देश तथा समसामयिक समाचार सुन्न र हेर्न टेलिभिजनको व्यवस्था गरिनेछ । 
२)	मालवस्तु जाँचपासको लागि विद्यमान यार्डको क्षेत्रफल सानो भएको र रसुवागढी हाइड्रोपावरले उक्त यार्डको प्रयोग गरी हेभिसामानहरु राखेको कारण जाँचपासमा कठिनाइ भई रहेकोले उक्त कम्पनीसंग समन्वय राखी यार्ड व्यवस्थापन गरिनेछ ।
३)	भन्सार जाँचपासमा आवश्यक पर्ने मजदूरहरुको सम्वन्धमा मजदुर संगठनसंग समन्वय राखी व्यवस्थित र समयवद्ध सेवा प्रवाह गरिने छ । मालबस्तु जाँचपासको समय किटान गरिने छ । मजदूरसाथ वालवच्चा समेत यार्डमा प्रवेश गर्ने गरेको र दुध खुवाउने वच्चा समेत काममा लिएर आउने मजदूरहरुको वाल अधिकार संरक्षणको विषयमा स्थानीय तहसंग समन्वय गरी वालगृह संचालनको लागि पहल गरिनेछ । 
४)	यार्डमा रहेका सामानहरुको चोरी हुन नदिन र सुरक्षा व्यवस्था भरपर्दो वनाउन सशस्त्रप्रहरी वलसंग समन्वय गरि पालो पहरा दिई सुरक्षाको व्यवस्था गरिने छ । साथै रातको समय पर्याप्त वत्तिको व्यवस्था गरिनेछ । 
५)	जाँचापासलाई अझै पारदर्शी र उत्तरदायी वनाउन जडान भएका आइ.पी.क्यामेराहरुको उचित प्रवन्ध गरिने छ । अर्थ मन्त्रालय, भन्सार विभागवाट समेत जाँचपासको निगरानी हुने र कार्यालय प्रमुखको कार्यकक्षवाट समेत देख्‍न सकिने गरी प्रविधीलाई अरु व्यवस्थित गरिनेछ । 
६)	यात्रु शाखावाट हुने चेक जाँचलाई कडाई गर्ने र नियमित जाँचको लागि कर्मचारी पालोमा खटाइने छ । रसुवागढीमा रहेको सीमा नाकामा समेत कर्मचारी खटाई चोरी निकासी पैठारीमा नियन्त्रणात्मक उपायहरु अवलम्वन गरिनेछ । 
७)	भौतिक पूर्वाधारको अभाव भएकोले कर्मचारी आवासको लागि छिट्टै घरको खोजी गरी नियमानुसार प्रकृयाको थालनी गरिनेछ । सबै कर्मचारीलाई उचित आवासको व्यवस्थाका लागि थप वजेट आवश्यक परेमा विभागमा अनुरोध गरिनेछ । 
८)	वाढी पहिरो भूक्षय र सडक पुलमा भएको क्षतिको कारण यातायात संचालनमा कठिनाइ भैरहेको छ । यसको लागि स्याप्रुवेसी, मैलुङ्ग, वेत्रावती सडक संचालनका लागि सम्बन्धित निकायहरुसंग अनुरोध गरिने छ । टिमुरे देखि रसुवागढी सम्म मालवाहक सवारी साधनको चाप हुने भएकोले यसको सही र प्रभावकारी व्यवस्थापनको लागि नेपाल प्रहरीसंग समन्वय गरी सडकलाई व्यवस्थित वनाइनेछ । 
९)	रसुवागढीमा आइ.सी.पी.निर्माणको कार्य शुरु भैसकेकोले उक्त पूर्वाधारको निर्माणका लागि सम्वन्धित कम्पनी र सार्वजनिक निर्माण डिभिजनसंग समन्वय गरिने छ । टिमुरेमा निर्माण हुन लागेको सुख्खा वन्दरगाहाको निर्माण कार्य तत्काल शुरु गर्ने समाचार आइरहेतापनि शुरु नभएकोले यस तर्फ सम्वन्धित निकायको ध्यानाकर्षण गराउन स्थानीय तह, जिल्ला प्रशासन कार्यालय र भन्सार विभागसंग समेत अनुरोध गरिनेछ ।
१०)	 भन्सार कार्यालयको काम प्रत्यक्ष जनताको स्वास्थ्यसंग सरोकारको बिषय पनि हो । यसले जनहितकारी कार्य गर्नु पर्ने छ । मालवस्तुको निकासी पैठारीमा जनताको स्वास्थ्यलाई प्रतिकुल प्रभाव पर्ने सामानहरुको जाँचपास गर्नु भन्दा पहिल्यै प्रयोगशाला परिक्षण गर्नुपर्ने भएकोले ती निकायसंग सहकार्य गरिनेछ । 
सेवा प्रवाहमा सहजीकरण योजनाः
१)	कार्यालयले सूचना अधिकारीको व्यवस्था गरी सुशासन ऐन, २०६४ बमोजिम नियमित सूचनाको प्रवाह गरिरहेको छ । 
२)	भ्रष्टाचारलाई निषेध गर्दै यस प्रकारका क्रियाकलाप गर्ने गराउने दुवै पक्षलाई कानूनी दायरामा ल्याइने छ । कार्यालयमा रहेको उजुरी पेटीका वा कार्यालय प्रमुखसंग सिधै आई उजुरी वा गुनासो व्यक्त गर्न सकिने व्यवस्था गरिएको छ । 
३)	नागरिक वडापत्रको कार्यान्वयन हुँदै आएको छ । यसलाई अझ व्यवस्थित बनाउने क्रममा सेवाग्राही कक्षको प्रवन्ध र नागरिक वडापत्रमा उल्लेखित समय सीमामा सेवा प्रवाह हुने गरी आन्तरिक व्यवस्थापनमा ध्यान दिई पूर्ण रुपमा कार्यान्वयन गरिनेछ । 
४)	सार्वजनिक स्थलमा धुम्रपान निषेध भएकोले यसलाई कार्यान्वयन गरिनेछ । यार्ड वरिपरि काम गर्न मजदूरहरुले गर्ने धुम्रपान र मदिरा सेवनका कारण माल सामानको क्षति हुने वा शान्ति सुरक्षा भंग हुन सक्ने भएकोले धुम्रपान र मदिरा सेवनमा कडाइका साथ नियन्त्रण गरिनेछ । 
५)	सेवाग्राहीवाट कर्मचारीहरुको मूल्यांकन गर्ने व्यवस्थालाई लागू गर्दै कार्य सम्पादन मूल्यांकनको आधार कर्मचारीले सेवा प्रवाह गर्दा लिएको कार्यशैली र क्षमतालाई सेवाग्राही सन्तुष्टिसंग तुलना गरिनेछ ।
६)	यात्रुहरुको चेकजाँचलाई सरल, छिटो छरितो र प्रभावकारी वनाउन संयुक्त चेकजाँचको व्यवस्था गर्न राष्ट्रिय निकुञ्‍ज सुरक्षा गुल्म, सशस्त्र प्रहरी, नेपाल प्रहरी र भन्सार कार्यालयवीचमा समन्वय गरी कार्यान्वयन गरिनेछ । 
७)	राजस्व चुहावट नियन्त्रणको लागि जिल्ला स्थित राजस्व चुहावट नियन्त्रण समितिको वैठक गरिने, व्यापारिक प्रतिनिधीसंग सहजीकरण वैठक र मित्रराष्ट्र चीनको तिब्बत स्थित भन्सार कार्यालयका कर्मचारीहरुसंग आपसी वैठक, छलफल र सम्पर्क कायम राखिनेछ । 
८)	व्यवसायीहरुले भन्सार नाकाको प्रयोग गर्दा आफ्नो मालवस्तुको सुरक्षा संरक्षण र रेखदेखमा विशेष पहुँचको आशा राखेका हुन्छन । रसुवागढीवाट केरुङ्गसम्म उनीहरुको सहज पहुँच नभएकोले यस नाकाको प्रभावकारी उपयोग नहुदाँ अन्य दक्षिणी नाकाहरु प्रयोग भै रहेको स्थितिमा कम्तीमा व्यापारीहरुको लागि एकदिने पास दिने व्यवस्था गर्न भन्सार कार्यालयले अन्य निकायहरुसंग समन्वय र अनुरोध समेत गरिनेछ । 
९)	भन्सार क्षेत्र भित्र काम गर्ने कर्मचारी, व्यापारी र मजदूरहरुको प्राथमिक उपचारको लागि स्थानीय वडा तहसंग समन्वय राखी स्वास्थ्य संस्था संचालन गर्न अनुरोध गरिनेछ । 
१०)	सूचना प्रविधीको प्रयोग भन्सार प्रशासनको प्रमुख एजेण्डा भएकोले यसको लागि पूर्वाधार विकास, जनशक्तिको क्षमता विकास र भन्सारसंग सरोकार भएका सवै निकायहरुको पहुँच र क्षमता विकासमा जोड दिइनेछ । 
कार्यालयको वार्षिक कार्य विवरणमा आधारित कार्य योजनाः
१)	यस कार्यालयको राजस्व संकलनको वार्षिक लक्ष्य ७०,०६,२६४ हजार छ । उक्त लक्ष्य हासिल गर्न सम्पूर्ण कर्मचारी एकजुट भै लाग्नेछौ ।सेवाग्राहीको कामको चापका आधारमा कार्यालय समय वाहेक विहान वेलुका र भन्सार विभागसँगको निर्देशनमा सार्वजनिक विदाका दिनमा समेतसेवा प्रवाह गरिएकोछ । राजस्व चुहावट हुने सवै क्षेत्रको पहिचान गरि नियन्त्रण गर्ने र शतप्रतिशत राजस्वको लक्ष्य पुरा गर्ने उपायहरु अवलम्बन गरिनेछ । 
२)	पूर्वाधार विकासको लागि कार्यालयको प्रत्यक्ष जिम्मेवारी नभए पनि सम्बन्धित सार्वजनिक निकाय (ठेकेदार र सार्वजनिक निर्माण कार्यालय) वीच समन्वय राखी कार्य प्रगति हासिल गरिनेछ । 
३)	कार्यालयको नाममा उठेको बेरुजुलाई मासिक कार्य योजना बनाई असूल फर्छ्यौट गरिने छ । भन्सार विभागले दिएको लक्ष्य बार्षिक ७५% बेरुजु फर्छ्यौटको कार्य योजना समेतलाई ध्यान दिई बेरुजु तथा बक्यौताको असूली गरिनेछ । 
४)	यस भन्सार कार्यालयमा राजस्व चुहावट सम्बन्धी मुद्दाको चाप कम भए पनि भन्सार विभागका महानिर्देशकज्यूसंग भएको सम्झौतामा उल्लेख भए बमोजिम ३ महिना भित्र मुद्दाको फर्छ्यौट, लिलामी प्रकृयाको निरुपण तथा पुरस्कार वितरण र सदरस्याहा समेतका कार्यहरु गरिनेछ । 
५)	मालवस्तुको यथार्थपरक मूल्यांकन गराउने र न्यून विजकीकरण भै आएका माल वस्तुको हकमा भन्सार विभागसंग समन्वय गरी खरिद गर्ने कार्यलाई कार्यान्वयमा ल्याइनेछ । 
६)	तोकिए बमोजिमको समयमा कार्यालयको तर्फवाट गर्नुपर्ने सम्पूर्ण कार्यको प्रगति प्रतिवेदन समय सीमा भित्र सम्बन्धित निकायहरुमा पठाइनेछ ।         
७	कार्यालयको प्रगति विवरण कार्यालयको वेभसाइडमा समेत राखिनेछ । 

